
Аңдатпа 

Самат Сүндетбаев (1929–1967) есімі ел тарихында елеусіздеу қайраткердің бірі. Ол техникум мен 

институтты жақсы бітіріп, табысты еңбек етіп, білімі мен іскерлігімен танылып, Мәскеуге Жоғары 
дипломатиялық мектепке оқуға жіберіледі. Оқуын аяқтаған соң саяси жағдайы өте күрделі Йемен Халық 
Республикасына дипломатиялық қызметке жіберіледі. Осы елдегі кезекті қарулы қақтығыс кезінде 
С.Сүндетбаев 1967 жылы Кеңестік елшілік қызметкерлері мен отбасыларының қауіпсіздігін қамтамасыз 
ету кезінде қаза табады. Кеңес елі басшылығы қазақ дипломатының ерлігін бағалап «Құрмет белгісі» 
орденімен марапаттады және есімін министрлік ғимаратындағы мәрмәр тасқа жаздырды. Осы саланың 
мамандары мен ғалымдары болмаса, Қазақстан жұртшылығы батыр дипломат туралы біле бермейді. 
Мақала осы олқылықтың орнын толтыруға бағытталған. Мақала авторы дипломаттың мектептегі 
оқушылық және Семейдегі сауда техникумындағы кезеңі мен құжаттарда тегінің қате жазылуына 
қатысты архив деректеріне талдау жасап нақтылауға ұмтылыс жасаған. 

Түйінді сөздер: Қазақстан, КСРО, дипломатия, дипломатиялық қызмет, халықаралық жағдай, 
сауда техникумы, «Бизнес және сервис колледжі». 

Аннотация 

Самат Сундетбаев (1929–1967) – один из немногих деятелей в истории страны. Он успешно 

окончил техникум и институт, успешно трудился, получил знания и умения и направлен на обучение в 
Высшую дипломатическую школу в Москву. После окончания учебы направляется на дипломатическую 
службу в Йеменскую Народную Республику с очень сложной политической ситуацией. Во время 
очередного вооруженного конфликта в этой стране С. Сундетбаев погиб в 1967 году при обеспечении 
безопасности сотрудников и семей советского посольства. Руководство Советского государства оценило 
героизм казахского дипломата и наградило орденом «Знак Почета» и поместило имя на мрамор в здании 
министерства. Если бы не специалистов и ученые в этой области, то общественность Казахстана не 
узнало бы о героическом подвиге дипломата. Статья направлена на восполнение этого недостатка. Автор 
статьи попытался проанализировать и детализировать архивные данные о дипломате, касающиеся его 
школьной жизни и времяни, проведенного в Семипалатинском торговом техникуме, также внимание 
было обращено на неправильное написание фамилии дипломата в некоторых документах периода. 

Ключевые слова: Казахстан, СССР, дипломатия, дипломатическая служба, международная 
обстановка, торговый техникум, «колледж бизнеса и сервиса».  

Abstract 

Samat Sundetbaev (1929–1967) is one of the prominent figures in the history of the country. He 

successfully graduated from technical school and institute, successfully worked, received knowledge and skills, 
and was sent to study at the Higher Diplomatic School in Moscow. After graduation, he was sent to the 

diplomatic service in the Yemen People's Republic with a very difficult political situation. During the next 
armed conflict in this country, S. Sundetbaev died in 1967 while ensuring the safety of employees and families 
of the Soviet embassy. The leadership of the Soviet state appreciated the heroism of the Kazakh diplomat and 
awarded the Order of Honor to him and placed the name of the diplomat on marble in the building of the 
ministry. If not for specialists and scientists in this field, the society of Kazakhstan would not have known about 
the heroic feat of the diplomat. The article is aimed at filling this shortcoming. The author of the article tried to 
analyze and detail the archival data on the diplomat regarding his school life and time spent at the Semipalatinsk 
Trade College. Moreover scientific focus was concentrated on the spelling of the diplomat’s name in some 
documents of the period. 

Key words: Kazakhstan, USSR, diplomacy, diplomatic service, international situation, trade college, 

«College of Business and Service». 

 

 

Кіріспе  
Қазақстан Кеңес Одағының құрамында болғанда шетелдермен тәуелсіз сыртқы 

байланыстар жасауға құқы болмағаны белгілі, сондықтан сырт елдерде республиканың 

елшілік мекемелері де болған жоқ. Дегенмен саусақпен санарлықтай болса да қазақ 

ұлтынан шыққан дипломаттар Кеңес Одағының шетелдердегі елшіліктерінде қызмет 

жасады. 

Самат Сіләмбекұлы Сүндетбаев (1929–1967) Кеңес заманында қазақтан шыққан 

сондай санаулы дипломаттардың бірі. Ол бұрынғы Семей облысы, Абай ауданы, 

Қарауыл ауылында қарапайым шаруа отбасында дүниеге келген. Орта мектепті бітірген 

соң Семей қаласындағы Сауда техникумында, Ленинград сауда институтында білім 

алады. Самат Сіләмбекұлы 1954–1958 жылдары Гурьев, Ақтөбе облыстарында 

облыстық сауда басқармасы бастығының орынбасары, 1961–1963 жылдары Қазақ КСР 

Сауда министрлігінің бөлім меңгерушісі болып қызмет атқарады. 1963 жылы Қазақстан 

Компартиясы Орталық Комитетінің Жеңіл, тамақ және сауда бөлімі меңгеушісінің 

орынбасары қызметіне жоғарылатылады. 1964 жылы Қазақстан Компартиясы Орталық 

Комитетінің жолдамасымен Мәскеудегі Жоғары дипломатиялық мектепке оқуға 

жіберіледі. Самат Сіләмбекұлы 1967 жылы маусымда дипломатиялық мектепті «өте 

жақсы» деген бағамен бітіріп, Йемен Халық Республикасына дипломатиялық қызметке 

жіберіледі.  

Бұл елде дипломатиялық жұмыс атқару өте күрделі болатын. 1962 жылы Йемен 

мемлекетінде монархиялық құрылыс құлатылып Иемен Араб Республикасы 

жарияланды. Одан әрі монархистер мен республикашылар арасында 8 жылға созылған 

бітіспес қарулы күрес басталды. Соның нәтижесінде 1967 жылы Оңтүстік Иемен 

бөлініп шығып, ол Йемен Халықтық – Демократиялық Республикасы деген атауға ие 

болды. Жаңа мемлекет социалистік даму жолын таңдап, Солтүстік Йеменмен 20 жылға 

созылған әскери және саяси – экономикалық бәсекеге түсті.  

Осы уақыт ішінде екі Йеменде де ішкі төңкерістер мен әртүрлі мақсаттарды 

көздейтін, түрлі саяси және діни топтардың қарулы бас көтерулері толастамады. Сол 

бір аумалы – төкпелі кезеңде Кеңес Одағының Йемендегі елшілігінде қазақ халқының 

перзенті, кәсіби дипломат Самат Сіләмбекұлы Сүндетбаев екінші хатшы лауазымында 

қызмет атқарды. Қауіпті де қиын жағдайда С. Сүндетбаев бастаған елшілік 

қызметкерлері жанқиярлық көрсетіп, елшілікті эвакуациялауға күш жұмылдырады. 

Соғыс өртін өршітпеуге күш салады. Самат Сіләмбекұлы аталған мемлекеттегі кезекті 

бір бүлік кезінде елшілік қызметкерлерінің қауіпсіздігін қамтамасыз ету шараларын 

атқару барысында лаңкестердің оғынан қаза тапты. 

КСРО Сыртқы істер министрлігі мен Қазақстан Үкіметі С. Сүндетбаев мүрдесін 

сол кездегі астанамыз – Алматы қаласына әкеліп жерлеп, басына арнайы ескерткіш 

орнатады [1, 714]. 

1968 жылы КСРО Жоғарғы Кеңесі Президиумы дипломат С.Сүндетбаевтың ерлігі 

және Отанға адал берілгендіктің үлгісін көрсеткені үшін қаза тапқаннан кейін «Құрмет 

белгісі» орденімен марапаттайды. Мәскеудегі КСРО Сыртқы істер министрлігінде 1918 

жылдан бері қызмет бабында қаза тапқан қызметкерлерінің есімдері жазылып келе 

жатқан мәрмәр тасқа Самат Сүндетбаевтың да есімі жазылған. Самат Сіләмбекұлының 

туған ауылындағы бір көшеге есімі беріліп, Семейдегі Сауда техникумының 

қабырғасына ескерткіш тақта орнатылды [2].  

Кеңестік заманда қазақ ұлтынан шыққан талантты дипломаттың өмір жолы мен 

қызметі туралы тәуелсіздік жылдарында ғана кеңінен жазыла бастады. Мақала авторы 

да басқалармен бірге С.Сүндетбаевтың өмірі мен қызметін зерттеуге өзіндік үлес 

қосуға әрекет жасады [3, 199–201]. 

Осы мақсатта ізденіс жүргізгенде автор бірнеше мәселеге көңіл бөлу керектігін 

анықтады.  

Самат Сүндетбаев туралы энциклопедияда, кейбір мақалаларда жазылып 

жүргендей дипломаттың құрметіне қойылған ескерткіш тақта Семей қаласындағы 

Сауда техникумының ғимаратына емес, осы қаладағы қазіргі «Бизнес және сервис» 

колледжінің кіре беріс қабырғасына орнатылған. Өйткені Самат Сілембекұлы оқыған 

кездегі техникум ғимараты қазіргі күнге дейін сақталмаған және Сауда техникумы 

атауы жоғарыда айтылғандай етіп өзгертілген. 

Семей архивінде сақталған құжаттарға қарағанда техникум 1946 жылы ашылған, 

оқу ғимараты Совет көшесіндегі № 56 үйде орналасқан. Техникум директоры Оразбаев 

(құжатта Уразбаев деп орысша жазылған – авт.), оқу ісінің меңгерушісі Цой деген 

азаматтар болыпты. Техникумға 9–10 сыныпты бітірген оқушыларды қабылдау үшін 

газеттерге республика көлемінде оқуға шақырған хабарландырулар беріледі. Сөйтіп 

245 үміткерден конкурспен 112 оқушы техникум студенті болып қабылданады [4, 1–ші 

парақ]. Келесі оқу жылында осы оқу орнына Самат Сүндетбаев да оқуға түседі. 

Техникумдағы оқу жұмысы орыс тілінде жүргізілді.  

Мұрағат құжаттарына зер салсақ Саматтың болашақта дипломатия саласына 

баруына осы техникумда жақсы деңгейде ұйымдастырылған оқу–тәрбие жұмысының 

да әсері болған сияқты. 1945 жылы Екінші дүниежүзілік соғыс аяқталғанымен АҚШ 

пен КСРО арасында «қырғи – қабақ соғыс» жүргені тарихтан белгілі. Сондықтан 

техникум оқытушылары оқушыларға  апта сайын халықаралық жағдай туралы 

баяндамалар жасап, үйірмелер ұйымдастырылып, оқушылардың өздерін де осы саяси 

жұмыстарға үйретуге тартқан. Үйірме тақырыптары қатарында «Атомдық дипломатия» 

сияқты тақырып та кездеді [4, 3–ші парақ].  

Семейдегі бұрынғы сауда техникумының мұрагері қазіргі уақыттағы «Бизнес 

және сервис» колледжінде, осы оқу орнының тарихы туралы деректер жиналуда және 

алдағы уақытта С. Сүндетбаевқа арналған музей жасақталмақшы екен. 

Колледждің тәжірибелі де іскер басшысы Альмира Хожанованың бастамасымен 

осы оқу орнының даңқты түлегі Самат Сүндетбаевқа қатысты да мол деректер 

жиналыпты. Оқу орнының тарихына арналған көлемді кітап жазылуда. Бұл іске 

колледж әдіскері Ш.О. Рахманқұлова үлкен еңбек сіңіруде. Алдағы жылы колледждің 

құрылғанының 75 жылдығын атап өтуге дайындық жүргізілуде. Мұны осы мақала 

авторы 2019 жылы жазда Семей қаласына барған сапарында анықтап білді. 

«Бизнес және сервис» колледжі әкімшілігі Самат Сүндетбаевтың мектептегі және 

техникумдағы өміріне қатысты кейбір мәліметтерді анықтап беруге осы мақала 

авторына өтініш еткен еді. Атап айтқанда, Самат Сіләмбекұлының техникумдағы 

оқуды аяқтаған жылы және техникум архивіндегі құжаттарда есімі «Сундукбаев 

Самат» және «Сундукбаев Сергей» болып екі түрлі жазылуына қатысты болды.  

Нұр–Сұлтан қаласындағы Мемлекет тарихы институтының Деректану, тарихнама 

және Отан тарихы бөлімінің ғыылми қызметкерлері, бөлім басшысы тарих 

ғылымдарының докторы, профессор Ғ.М. Қарасаевтың басшылығымен 

С.С. Сүндетбаевқа қатысты мұрағат құжаттарының көшірмелерін талдап, саралай келіп 

мынадай қорытындыға келді.  

Бірінші, Сүндетбаевтың 1947 жылғы 18 тамызда техникум директорына өз 

қолымен жазған арызында және өмірбаянында есімін «Самат» деп көрсеткен. 

Екінші, 1947 жылғы №50 жеке іс қағазында «Сергей» деген есім үстінен 

сызылып, қазақша «Самат» деп түзетілген және ұлты «қазақ» деп көрсетілген [5, 5–ші 

парақ].  

Үшінші, техникумға тапсырған құжаттарына қарағанда С. Сүндетбаев орыс 

тіліндегі мектепте оқығаны байқалады. Орыс тілді мектепте оқығандықтан және 

кеңестік заманда орыс тілді ортада өмір сүрген қаншама қазақтардың есімдері орысша 

айтуға жеңіл болсын деген ниетпен ауызекі қолданыста орыс есімдерін пайдаланғаны 

жиі кездесетін оқиға болды. Сондықтан «Саматтың» ауызекі қолданыста «Сергей» 

болып айтылуы мен жазылуы мүмкін жәйт. 

Төртінші, 1944/1945 оқу жылында Семей қаласындағы № 17 мектепте оқыған 

Сүндетбаев Саматтың есімін табельде «Сергей» деп оқушының өзі емес Саматтың 

сынып жетекшісі жазғаны белгілі. Өйткені оқу үлгерімі туралы табельді тек мұғалім 

толтырады.  

Бесінші, С. Сүндетбаев 1929 жылы өмірге келген. Ол кезде азаматқа тууы туралы 

куәлік беретін ауылдық кеңестерде қазақ тілінде сауатты жазатын қазақ азаматтары 

сирек болатын немесе куәлік беретін мекемелерде кейде қазақ тілінде оқып және жаза 

білмейтін орыс азаматтары қызмет ететін. Олар қазақша тууы туралы құжаттар 

толтырғанда қазақ азаматының тегін, есімін кейде орыс тіліне бұрмалап жаза беретін 

(көрнекті мемлекет және қоғам қайраткері, дипломат, кезінде Қазақ КСР Сыртқы істер 

министрі қызметін атқарған Михаил Есеналиев есімінің орысша болуы осыған бір 

дәлел – авт.). Егер, Саматтың тегі «Сундукбаев» дегеннің өзінде де қазақшасы 

«Сандықбаев» болып жазылуы керек еді. Қазақ тілінде «сундук» сөзі жоқ, «сандық» 

деген үй жиһазының атауы бар. 

Алтыншы, Сүндетбаев Самат Сіләмбекұлы деп дұрыс жазылған дерек 2014 жылы 

жарық көрген Шығыс Қазақстан облысы энциклопедиясының 714 – бетінде де 

көрсетілген. Сонымен қатар С. Сүндетбаевтың жақын араласқан туысы, елімізге 

танымал ғалым, педагогика ғылымдарының докторы, профессор Серғазы Қалиев және 

Самат Сіләмбекұлының бірқатар туыстары да бұған куәлік етеді.  

Жетінші, Сүндетбаев Самат Сіләмбекұлының Семей Сауда техникумын аяқтаған 

уақытын колледж басшылығының «1950 жыл» деп көрсетуін дұрыс деп білеміз. 

Өйткені техникум мұрағатында С.Сүндетбаевтың жеке іс қағазындағы №43 

құжатта С. Сүндетбаевтың «1950 жылы 27 маусымда» техникумдағы оқуын аяқтап 

Қарағанды қаласының бас сауда мекемесіне жұмысқа баруына жолдама берілгені 

көрсетілген [5, 5–ші парақ].  

Қорытынды
 

Мақаланың соңында С.Сүндетбаевқа қатысты зерттеулер жүргізетін адамдарға 

құлаққағыс ретінде айтарымыз, Самат Сіләмбекұлы Йемен Халық – Демократиялық 

Республикасындағы КСРО – ның елшісі лауазымына көтерілген жоқ, ол жоғарыда 

көрсеткеніміздей осы елдегі Кеңес Одағы елшілігінде екінші хатшы қызметін атқарды.  

Ойымызды түйіндей келе, айтарымыз, өзіне жүктелген міндетті адал атқару 

кезінде қапыда қаза тапқан кеңестік кезеңдегі аз ғана қазақ дипломаттарының бірі 

Самат Сүндетбаевтың өнегелі өмірі мен қызметін арнайы зерттеп кейінгі ұрпаққа 

насихаттау ұлт жанашырларының бір міндеті болуға тиіс.   

